
Z cyklu: W céni kòmùdë – 21 

 

Białkò z licã zelonym, strasznym 

Co kaniesz mie naprocëm w piątulk 

Jak wieszczba nieszczescô òb cepłi wieczórk... 

 

Nie pòmògło serdeczné słuńce? 

I wiater drëszny nie zbëlnił? 

Mòże chcesz arbata na przemògniãcé: "Òsy-mòsy"? 

 

Człãpiesz, czwòrdôsz, czurpiesz 

W swim wieszczim dżogingù szorclëjesz 

Wleczesz nowi swiat w pichù... 

 

Swiacëskò złëch sniców bùńtu,  

Gnôtów klëmkòwaniô, pòrëchù 

Deptowaniô mëslów nipòcëch 

 

Klapérowaniô, zãbów szrewòtu 

Zdrzeniô w òczné kùle czaszk  

Przedżiblënów niewiarë w słowò 

 

Të wiész lepi, 

Co mie słëchô 

Móm Cã strach... 

 

Chto Ce skrziwdzył, 

Co tak nëkôsz  

Pò nowëch yombach gminowëch? 

 

Òpico-łapico  



Z lewim szpérzëskã dłëgszim 

I jãzëcëskã w tã starnã wetkłim... 

 

Białkò z licã zelonym  

Zmiarcyszô òd chłądë 

Òd smiercë prôwdzëwszô... 

